Монгол Улсын Их Хурлын 2009 оны хаврын ээлжит чуулганы Хууль зүйн байнгын хорооны 2009 оны 7 дугаар сарын 01-ний өдөр (Лхагва гараг)-ийн хуралдаан 11 цаг 30 минутад Төрийн ордны “А” танхимд эхлэв. 

УИХ-ын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 13 гишүүн ирж, 68.4 хувийн ирцтэй байв. 


Чөлөөтэй: Х.Жекей, С.Баяр, Ж.Сүхбаатар, Ц.Мөнх-Оргил;;


Өвчтэй: Э.Бат-Үүл;


Тасалсан: Д.Тэрбишдагва;


Нэг. Монгол Улсыг хөгжүүлэх сангийн 2009 оны төсвийн тухай хуульд нэмэлт, өөрчлөлт оруулах тухай хуулийн төсөл (хоёр дахь хэлэлцүүлэг)


Хэлэлцэж буй асуудалтай холбогдуулан Монгол Улсын Засгийн газрын гишүүн, Сангийн сайд С.Баярцогт, мөн яамны Төрийн нарийн бичгийн дарга Д.Баттөр, Орлогын хэлтсийн дарга Ж.Ганбат, Хөрөнгө оруулалтын хэлтсийн дарга М.Батгэрэл, Нэгдсэн төсвийн  хэлтсийн дарга Н.Нарангэрэл, Төсвийн бодлогын газрын Зарлагын хэлтсийн мэргэжилтэн н.Мөнгөнцэцэг, УИХ-ын Хууль зүйн байнгын хорооны референт Э.Ганболд нарын бүрэлдэхүүнтэй ажлын хэсэг байлцав.


Хуулийн төслийн хоёр дахь хэлэлцүүлэгтэй холбогдуулан УИХ-ын гишүүн Б.Чойжилсүрэн, Ж.Энхбаяр, З.Энхболд нарын асуусан асуултад Монгол Улсын Засгийн газрын гишүүн, Сангийн сайд С.Баярцогт хариулж, тайлбар хийв. 


УИХ-ын гишүүн Д.Оюунхорол, Ж.Энхбаяр, Б.Чойжилсүрэн нар санал хэлэв. 


Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов. 



Хуралдаан 12 цаг 00 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Х.ЖЕКЕЙ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 2009 ОНЫ 

ХАВРЫН ЭЭЛЖИТ ЧУУЛГАНЫ ХУУЛЬ ЗҮЙН БАЙНГЫН ХОРООНЫ 

2009 ОНЫ 7 ДУГААР САРЫН 01-НИЙ ӨДӨР (ЛХАГВА ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 11 цаг 30 минутад эхлэв. 


Д.Одбаяр: - Ингээд гурван асуудал хэлэлцэх ёстой. Ингээд С.Баярцогт сайд хараахан ирээгүй байна. Ж.Энхбаяр гишүүн горимын саналтай байгаа юм байна. Та танилцуулдаа

Ж.Энхбаяр: - Үл хөдлөх эд хөрөнгийн барьцааны тухай хууль өчигдөр хэлэлцэх ёстой байж байгаад төсөв хэлэлцээд манайх амжаагүй орчихсон. Энэ маргааш нөгөөдөр Их Хурлын нэгдсэн чуулганаар орохоор төлөвлөгөөнд орчихсон. Хэрвээ энэ долоо хоногт орж амжихгүй бол хаврын чуулганд энэ асуудал багтахаа болино гэсэн үг. Тэгэхээр та бүхнийг яг одоо үргэлжлүүлээд энийг хэлэлцээд, Засгийн газраас өргөн барьсан төсөл дээр саналаа өгөөд, ажлын хэсгийн гарсан санал дээр, зарчмын зөрүүтэй санал дээр санал хураалт хийгээд маргааш асуудлаа оруулчихъя. Одоо бол хамтраад орох хэрэгтэй байдаг. Өчигдөр хойшлуулчихсан. Өчигдөр Төсөв орж байна гээд хойшлуулсаар байгаад багтахгүй орой болоод за багтахаа болилоо гээд. Одоо өнөөдөр амжихгүй бол маргааш амжихгүй. Энэ хаврын чуулганд байхгүй л гэсэн үг. 


Д.Одбаяр: - Хаврын чуулган хэзээ хаах гэж байгаа юм бол, ер нь. 9-нд үү? 9-нд. Амжих л юм байна шүү дээ. Анхны хэлэлцүүлгээ мундаг хийнгүүтээ л анхны хэлэлцүүлгээр нь туухгүй л дээ. 


Ж.Энхбаяр: - Би Эдийн засаг дээр нь ороод санал хураалгах юм зохион байгуулъя. Тэгж болдог юм уу, би сайн мэдэхгүй байна. 


Д.Одбаяр: - Үгүй яах вэ нөгөө процедур нь болохоор нөгөө үндсэн байнгын хороо гээд нэгдсэн чуулган дээр санал хураалгахаар жаахан тийм хүндрэл орох гээд байгаа шүү дээ. Аль нь үндсэн Байнгын хороо юм. Тэр санал зөрсөн бол тэгнэ гээд бас нэг нарийн юм руу орчих гээд. 


Саналын томъёолол хэдэн томъёолол байгаа вэ? 


Ж.Энхбаяр: - 9 хуудас юм байна. 


Д.Одбаяр: - Маргааш Д.Лүндээжанцан даргатай ярьж байгаад, Д.Дэмбэрэл даргатай ярьж байгаад чуулганы 2-оос 3-ын хооронд. Маргааш чуулганы завсарлагаанаар 2-оос 3 цагийн хооронд л хэлэлцье л дээ. 


Ж.Энхбаяр: - Энэ амжихгүй. 9 асуудал. Энэ бас зарчмын хоёр гурван том маргаантай. Энэ бас санал хураагаад хурдан хэлэлцэж амжихгүй. 


Д.Одбаяр: - Үгүй яах вэ тэрийгээ хоёр талдаа ярьж байгаад. Чуулган хаах дөхөхөөр бас нэг болдог арга зам байдаг л даа. 


Ж.Энхбаяр: - Нийгэмд хүлээлт нь их өндөр байна шүү дээ. 


Д.Одбаяр: - Би зүгээр энэ Байнгын хороо, З.Энхболд гишүүний хэлдэгээр нөгөө Байнгын хорооны эрх үүрэг мөн үү, үгүй юу, манайх дангаараа хураачихвал яах вэ гээд ингээд бас асуух юм гарч ирээд байгаа байхгүй юу. Д.Насанжаргалыг дуудаач. 


Ж.Энхбаяр: - Манай ажлын хэсэг байна уу? Дуудаач. Ажлын хэсгээ оруулчихаач. 


Д.Одбаяр: - Д.Насанжаргал даргыг дуудчих. С.Магнайсүрэн даргыг ч юм уу. Хэдэн хуудас байна гэнэ ээ? Ж.Энхбаяр гишүүн ээ. 


Ж.Энхбаяр: - 9 хуудас санал байна. 


Д.Одбаяр: - Наад санал чинь нөгөө хуулийн төслийнх нь хэдэн хувийг?


Ж.Энхбаяр: - Ямар ч хувь биш ээ. Ер нь жаахан үг үсгийн. Нэг их айхтар биш. Зөөлөн зөөлөн хэдэн. Зарим нэг илүүдсэн юмыг нэлээн багасгасан юм. Нэлээн багасгаж. Бараг 30.0 хувийг нь танаж орж ирж байгаа юм. Тийм болохоор энэ чинь анхны төсөл өргөн барьсан болохоор тэрийг нь багасгаад, хасаад. Заавал ингэж тус тусад нь санал хураалгаж болдоггүй юм уу? 


Энэ нөгөө иргэний эрхээс гадна ерөөсөө л арилжааны, бизнесийн л эрх зүй рүү орж байгаа юм шүү дээ. Бизнесийн харилцааг зохицуулах тал руугаа орж байгаа. Манайхан түрүүн иргэнээ тавиад байсан бол одоо жаахан бас энэ чинь. 


З.Энхболд: - Бид заавал нийлж хуралдах ёстой юу? Тус тусдаа хуралдаад. Нэлээн олон санал хураалт байна лд аа. Дараа нь санал хураалт зөрвөл яаж шийдэх вэ гэдэг асуулт байна. 


С.Магнайсүрэн: - Тэгэхээр Ипотекийн хууль дээр хоёр байнгын хороог яг аль нэгийг нь үндсэн гэж цохоогүй юм. Анх өргөн барьсны дараа. Тэгэхээр ерөөсөө анхнаасаа хамтраад явсан, хамтраад ажлын хэсэг байгуулсан. Өчигдөр хойшлуулсны дараа Их Хурлын даргатай уулзахад зөвхөн хойшлуулсан асуудлаа л ажлаас болж юу яасан юм. Хамтарсан хуралдаанаа л ажлаас болж хойшлуулсан. Тэгэхээр өнөөдөр бол хамтарсан хуралдаан хийнэ гэсэн ийм ойлголт авсан. Хэрвээ аль нэг Байнгын хороо нь манайх заавал үндсэн гэхгүй, хэлэлцээд саналаа нөгөө Байнгын хороондоо өгнө гэвэл тэр дэгээрээ уг нь явах ёстой юм. Тэгэхдээ энэ бол нөгөө хамтраад явсан учраас хамтраад хурлаа хийгээд тэгээд явах нь хамгийн зохистой. 


Ж.Энхбаяр: - Одоо та нар зохицуулж өгөхгүй бол өнөөдөр амжихгүй бол маргааш хуваарийн дагуу байгаа. Тэгээд энэ хаврын чуулганаар..


С.Магнайсүрэн: - Өнөөдөр бол орой үдэш ямар ч байсан өнөөдөр хуралдуулъя гэдэг дээр байгаа л даа. 


Ж.Энхбаяр: - Одоо та зохицуулж өгөөч. С.Магнайсүрэн дарга. 


С.Магнайсүрэн: - Тэгье. 


Ж.Энхбаяр: - Цаг бол, бид хэзээ л бол хэзээ. Хурдалмаар байна. Одоо өнөөдөр бусад Байнгын хороог хар даа. 


С.Магнайсүрэн: - Тэгвэл үдээс хойш Төсвийн байнгын хороо байгаа учраас Төсвийн байнгын хороотой давхцал гайгүй гэж хоёр Байнгын хороо маань юу яах юм бол 2.30-аас болж байгаа байхгүй юу. Үдээс хойш дан төсөв л байгаа ерөөсөө. Төсвийн тодотгол яриад. 


Ж.Энхбаяр: - Тэгвэл Эдийн засгийг дуудаж өгөөч, зарлаж өгөөч. 


С.Магнайсүрэн: - Тэгвэл бид эндээс цаг тогтчихвол одоо үдээс хойш. Ер нь зүгээр Байнгын хороод 2.30 гээд яваад байгаа л даа. 4-өөс болох юм уу? 


Ж.Энхбаяр: - 2.30 гэдгээрээ л нэг үзье. Тэгэх үү?. 15.00 цаг гээд л эхлээд явж байя тэгэх үү. 15.00 цаг. 2.30-аас төсөв орж л байг. Төсөвт орох нь бүртгүүлээд гарч ирээд энэ хоёр талдаа гүйгээд л. 

Нэг. Монгол Улсыг хөгжүүлэх сангийн 2009 оны төсвийн тухай хуульд нэмэлт, өөрчлөлт оруулах тухай хуулийн төсөл 

(хоёр дахь хэлэлцүүлэг)


Д.Одбаяр: - Хэлэлцэх асуудалдаа оръё. Монгол Улсыг хөгжүүлэх сангийн 2009 оны төсвийн тухай хуульд нэмэлт, өөрчлөлт оруулах тухай хуулийн төслийн хоёр дахь хэлэлцүүлэг явагдах нь байна. Гишүүд хэлэлцэж байгаа асуудалтай холбогдуулж асуух асуултууд байгаа юу? Б.Чойжилсүрэн гишүүн. Өөр Х.Тэмүүжин гишүүн, Д.Оюунхорол гишүүнд асуулт байгаа юу? З.Энхболд гишүүн, Ж.Энхбаяр гишүүн. За ингээд 3 гишүүнээр таслах нь. За Б.Чойжилсүрэн гишүүн.


Б.Чойжилсүрэн: - Сангийн сайдаас нэг асуулт байна. Улсын төсвийн бүрдүүлэлт ямар хэмжээнд байгаа юм. Энэ оны төгсгөлд дутах уу, энэ төсөв чинь бүрдэх үү гэсэн нэг ийм асуулт байгаа юм. Ямар төлөв байгаа юм?


С.Баярцогт: - Эхний 5 сарын байдлаар нэгдсэн төсвийн урсгал тэнцэл 70.0 тэрбумын алдагдалтай. Нийт тэнцэл нь 191.0 тэрбумын алдагдалтай байгаа. Ер нь бол 2009 оны төсөв бол ДНБ-ний 5.6 хувийн алдагдалтай буюу 350.0 тэрбум төгрөгийн алдагдалтай батлагдсан. Тэгээд энэ 350.0 тэрбум төгрөгийн алдагдал бол төлөвлөгдсөн буюу тооцоологдсон алдагдал. Өөрөөр хэлбэл санхүүжүүлэх эх үүсвэртэй алдагдал гэж байгаа юм. 


Оны эхний 6 сарын байдлаар татварын орлого 100.0 хувь бүрдэж байгаа. Тэгэхээр зэрэг бид бол яах вэ эхний 2 улирлын байдал бол эдийн засгийн идэвхжилт султай байдаг. Төлөвлөхдөө ч гэсэн энэ дээр бага төлөвлөсөн байдаг. Яах вэ эдийн засагчдын үзэж байгаагаар, бидний прогнозоор яах вэ 3 улирлын сүүлээр жаахан хүндэрч магадгүй гэсэн тийм дүгнэлт байгаа. Яг одоогийн байдлаар бүх тоон үзүүлэлтүүд нь бидний яг хяналтад байгаа. Өөрөөр хэлбэл төлөвлөгдсөн хэмжээнд байгаа. Баярлалаа. 


Д.Одбаяр: - Баярлалаа. Ж.Энхбаяр гишүүн. 


Ж.Энхбаяр: - Энэ дээр тухайн төсвийн тодотгол дээр бүлэг албан ёсны байр сууриа илэрхийлж болох уу? Одоо бид нар өчигдөр гарсан зарим саналуудаа ярилцаад бүлгийн санал гэж нэг юм гаргаж өгвөл тэр яаж ямар шугамаар явдаг юм. 


С.Баярцогт: - Тэр бол нээлттэй. УИХ-ын дэгийн тухай хуулиар. 


Д.Одбаяр: - Д.Оюунхорол гишүүн больсон уу? З.Энхболд гишүүн ээ, асуулт. 


З.Энхболд: - Төсвийн зарлага ДНБ-ний өсөлтөөс хол давжээ гэдэг дүгнэлтийг аудит хийгээд байна л даа. Тэгээд энэ зарлагаа хэзээ хямгадах юм бэ? Мэдээж энэ бол непопулярный асуудал л даа. Энийг Засгийн газар хийхгүй юм бол өөр хэн хийх юм. Одоо ингээд найран дундаа явсаар байтал 2 дахь жил дахиад дууслаа шүү дээ. Уг нь нөгөө төсвийн орлого буурсан өөрөө зарлагаа хямгадах ажил руу түлхэж өгч байдаг. Тэгээд танай Засгийн газар энийгээ хийлгүй жил болох гэж байна шүү дээ. Түрүүн анхны хэлэлцүүлгийн үеэр 10 сард хийнэ гэж байсан. Тэр дорвитой зарлагын реформ хийхгүй бол шүүрэн шанага шиг болсон төсөв бол тэгээд иймэрхүү л болчихоод байна шүү дээ. 


Хоёрдугаар асуулт энэ орлого нэмэгдүүлэх талаар Сангийн яам юу бодож байна вэ? Тухайлбал уул уурхайн компаниудыг нэмүү өртгийн татварын буцаан олголтыг өгөхгүй байх хуулийн төсөл байна. 36.0 орчим тэрбум  төгрөг орж ирэх юм билээ шүү дээ. Дотоодод үүсэж байгаа нэмүү өртгийг нь буцаагаад өгөөд явуулчихдаг. Тэгээд үндсэндээ нүүрс ухуулаад, зэс ухуулсныхаа урамшуулалд мөнгө өгч байгаа юм шиг ийм болчихоод байгаа шүү дээ. Энд үүссэн бүх нэмүү өртгийг нь буцаагаад аваад явчихдаг учраас. Өөр орлого нэмэгдүүлэх эх үүсвэр юу байна. Миний мэдэж байгаа нэг л юм байна. Тэгээд энэ хуулийг наадмын өмнө оруулж ирэх юм уу, үгүй юу? Татварын ерөнхий газар танайд өгөөд 3 сар болж байгаа юм билээ шүү дээ. 


Наадмын өмнө энэ нэмүү өртгийн татварын буцаан олголтыг оруулж ирэх юм уу, үгүй юу? Юу нь болохгүй байгаа юм. Энийг хэлээд өгөөч. Төсвийн орлогын талаар би санаа зовоод байдаг, Сангийн сайд нь санаа зовдоггүй. 


С.Баярцогт: - Нэгдүгээр асуултын хувьд манай суурь бол өөрөө аягүй хүндрэлтэй суурь байгаа. Маш их тэлсэн. Тэгээд Засгийн газар байгуулагдсанаасаа хойш 4 удаа багасгаж орж ирж байгаа. Тэгээд 10 сард энэ бүх сууриудыг хөндсөн цогцолбор асуудлуудаар олон хувилбар оруулж ирнэ. Нэгдүгээрт нь, Засгийн газрын агентлаг, яамдын бүтцийн өөрчлөлтийн асуудал орж ирнэ. Хоёрдугаарт нь, нийгмийн халамжийн зардлуудыг яг тухайн бүлэгт нь зориулсан хэлбэрээр оруулж ирнэ. Дээрээс нь төсвийн тухай хууль бүхэлдээ шинэчлэгдэж орж ирнэ. Дээрээс нь бид бас тендерийн хуулийг энэ хуулийн хамт өргөн барина гэж бодож байгаа. Дээрээс нь төсвийн хариуцлагын тухай хууль орж ирнэ. Өөрөөр хэлбэл яг реформын бүх л асуудлууд энэ намрын чуулганаар хэлэлцэгдэнэ. Тэгээд энэ дээр үндэслэсэн үе шаттай арга хэмжээнүүдийг авна. Энэ дээр харин УИХ-ын гишүүд л маш их сайн дэмжлэг үзүүлэх хэрэгтэй гэдгийг хэлмээр байна. 


Хоёрдугаар асуудлын хувьд бол энэ асуудлыг бид шуурхай хэлэлцээд Засгийн газрын хурлаар хэлэлцүүлнэ. Тэгээд болж өгвөл наадмын өмнө оруулахыг бодно гэсэн ийм л байр суурьтай байгаа. 


Д.Одбаяр: - Баярлалаа. За Б.Чойжилсүрэн тодруулах уу? 


Б.Чойжилсүрэн: - Тэгэхээр улсын төсвийн орлого бол Сангийн яамны хяналтад байна гэж сайд хариуллаа шүү дээ. Тийм ээ. Тэгэхээр энэ сая 3 сард батлагдсан тодотголоор тусгагдсан бүх зардлууд энэ жилдээ санхүүжигдэх нь гэж ойлгож болох уу? Элдэв шалтгаангүйгээр. 


С.Баярцогт: - Яг одоогийн байгаа байдлаар явбал чадна. 


Д.Одбаяр: - Баярлалаа. Асуулт асуух гишүүд асуулт асууж дууслаа. Хэлэлцэж байгаа асуудалтай холбогдуулж үг хэлэх, санал. За Д.Оюунхорол гишүүн, Ж.Энхбаяр гишүүн, Б.Чойжилсүрэн гишүүн. 


Д.Оюунхорол: - С.Баярцогт сайд аа, бид ерөнхийдөө энэ төсвийн орлогыг бүрдүүлэх. Яах вэ эдийн засгийн хямралтай байна гээд бас тийм дутмаг зүйл байгаа гэдгийг ойлгож байна. Хэдий эдийн засгийн хямралтай байгаа ч гэсэн бас энэ хямралыг харгалзахгүйгээр шийдвэрлэх асуудлууд байна. Бас орлого бүрдүүлэх, төсөв хэмнэх ийм зардлууд бууруулах ажлуудаа хийх ёстой. Жишээлбэл нэмэгдсэн өртгийн албан татварын илүү төлөлтийг буцаан олголтын судалгааг авч үзсэн. Уул уурхайн салбарт сүүлийн 3 жилд олгосон 183.0 тэрбум төгрөг гэдэг бол өнөөдрийн байдлаар 150 сая доллар гэсэн үг. Миний ойлгож байгаагаар. 


Бид хэрвээ ийм цоорхойтой хууль гаргачихаад тэгээд төсвийн орлого бүрдэхгүй байна. Бид энд тэнд амь амьдрал хүнд хэцүү байна гээд яриад байгаа юм бол энэ цоорхой, энэ олон арван хэдэн компани энэ нөхөн төлбөрийг буцаан олгосон байна лээ шүү дээ. Энийг хаасан хуулийг би одоо З.Энхболд гишүүний хэлээд байгаа яг дэмжиж байна. Энэ хуулиа яаралтай оруулж ирж байж энэ цоорхойгоо хаагаачээ. Энэ чинь 150.0 сая төгрөгийг буцаан олгож байна шүү дээ. Бид өнөөдөр Оюу Толгойг 125.0 сая долларыг аваад тэгээд өнөөдөр эргэлтэд оруулж энэ бизнесийг явуулъя, 34.0 хувийг ашиглая гээд ийм юм яриад байгаа мөртлөө яг хармаандаа байгаа. Өнөөдөр бид үйл ажиллагаанаасаа шалтгаалаад төсөв хэмнэх ийм юмнуудаа хийж чадахгүй байна шүү дээ. 


Тийм учраас энэ нэмэгдсэн өртгийн албан татварын илүүдүүлэлтийн буцаан олголтын асуудлыг бүр судалгааг нь авч үзээд энийг яаралтай УИХ-д өргөн барих хэрэгтэй байна гэж бодож байна. Энэ хуулийг яаралтай гаргах ёстой. 


Д.Одбаяр: - Ж.Энхбаяр гишүүн. 


Ж.Энхбаяр: - Монголын арилжааны банкуудын зээлийн багцын, энэ дотроо чанаргүй зээлийн багцын тоо хэмжээ тасралтгүй өсөж байгаа. Тоо гарахад 18.0 орчим хувьтай байсан одоо 20.0 руу орсон. Энэ юу вэ гэвэл яг бодит эдийн засгийн бизнесийн салбар хүнд байна л гэсэн үг. Эргэхгүй байна, цус нь гүйхгүй байна гэж. Үндсэндээ Монголын бизнес жил гаруй, 2 дахь жилдээ зогсож байна. Одоо ингээд бүр борц болж байгаа талдаа л орж байна. 


Энд одоо бид нар 7 сар, 8, 9 сар. Энэ 3 сарын хугацаан дотор, 10 сард Их Хурлаар мөнгөний бодлого хэлэлцэхэд энэ өнөөдрийн банк, санхүүгийн энэ суурь үзүүлэлтийг бид засаж эмчилж чадахгүй бол 2010 онд эргээд мөнгөний хатуу бодлого, эргээд Төвбанк үнэт цаасаа нэмэх, арилжааны банкуудаас эдийн засгийн салбарт гарах зээл үндсэндээ зогсоно. Төсвийн хөрөнгө оруулалт хумигдсан ийм л ерөнхий дүр зураг, прогноз харагдаад байна л даа. Энэ нь юу вэ гэвэл 2010 онд бид дахиад л яг өнөөдрийнх шигээ л зогсоно гэсэн үг. Сонгуулийн 3 дахь жил үр ашиггүй, үр дүнгүй бид зогсох болчихоод байна л даа. 


Тэгэхээр С.Баярцогт сайд аа, энэ 3 сарын хугацаанд Засгийн газар энэ төсөвт тэнд банк, санхүүгийн салбарыг эмчлэхтэй холбоотойгоор, дэмжих туслахтай холбоотой ямар нэг юм орж ирсэнгүй. Энийг яаж оруулж ирж байна вэ? Энэ маань өөрөө энэ төсөвт хэр зэрэг сууж чадсан байна. 10 сараас өмнө. Бидэнд 3-хан сар байна. Тэр мөнгөний бодлого гарахаас өмнө энэ 3 сарын дотор сууриа янзалж чадахгүй бол 10 сард мөнгөний бодлого, ирэх оны мөнгөний бодлого хатуу гарна гэсэн үг. Тэгэхээр их хүнд, бараан төрх яаж ч бодсон харагдаад байна шүү дээ. Энийг та нар бас тооцож байгаа байх даа л гэж найдаж байна даа үнэхээр. 


Д.Одбаяр: - Баярлалаа. Б.Чойжилсүрэн гишүүн. 


Б.Чойжилсүрэн: - С.Баярцогт сайд аа, та энэ Оюу Толгойн гэрээ удахгүй үзэглэнэ л дээ. Та аягүй бол гарын үсэг зурах байх тийм ээ. Энэ Оюу Толгойн гэрээ зурагдсаны дараа дотоодын зах зээлд авч хэрэглэсэн бүх барааны нэмэгдсэн өртөг яг энэ хэлээд байгаа З.Энхболд гишүүний хэлээд байгаа шиг 100.0 тэрбум болно шүү. Энийг одоо та мэдэж байгаа. Тийм ээ. 


Тэгэхээр энэ дээр яаралтай наана нь зөвхөн уул уурхайн салбар гээд явцуурахаар хэцүү. Бусад салбаруудад НӨАТ-ын хуулиа аваад үзэхээр хааж ч болохгүй экспортод гаргах ёстой. Дотоодын хэрэглээ биш, экспортод гаргаж мөнгө олох ёстой учраас энэ НӨАТ-ын хуулийн концепцитэйгээ зөрчилдөж байгаа учраас энэний алтан дунджыг магадгүй Оюу Толгойн гэрээ үзэглэхээс өмнө амжиж хийж авах ийм бодол байна уу танд. 30 жил энэ мөнгийг чинь өгнө шүү дээ. 70 жил өгнө шүү дээ. Оюу Толгойгоо өгөөд дээр нь жил болгон бид 100.0 тэрбум төгрөг. Магадгүй 200.0 ч болж өсөж магадгүй. 


С.Баярцогт: - Санал дээр тайлбар хэлээд яах вэ. Ер нь тэгэхдээ гол нь бид нар өөрсдийнхөө зүгээс хурдан өргөн баръя. Тэгээд УИХ-аас бид шуурхай хэлэлцэх талаар нь асуудлыг тавиад оруулъя. Тэгээд одоо нэг долоо хоног ч байгаа гэсэн асуудлыг шуурхай хэлэлцье гэвэл болдог шүү дээ. Тийм ээ. 


Д.Одбаяр: - Баярлалаа. Хэлэлцэх асуудалтай холбогдуулж асуулт асууж, саналаа хэлж дууслаа. Зарчмын зөрүүтэй санал байхгүй. Дэгийн тухай хуульд заасны дагуу Байнгын хорооны санал, дүгнэлт Төсвийн байнгын хороо руу шилжинэ. Байнгын хорооны хуралдаан дууслаа. Та бүхэнд баярлалаа. 


Байнгын хороо 15.00 цагт үргэлжлэн хуралдана. Эдийн засгийн байнгын хороотой хамтарч. Баярлалаа. 


Хуралдаан 12 цаг 00 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 

ХӨТЛӨГЧ







Ц.АЛТАН-ОД

